
శ్రీరంగనాథరామాయణము




ద్విపద






అనఘ! రాముఁడు బాలుఁ డను బుద్ధి మాను - మనఘ నీపుత్త్రకుండను లోభ ముడుగు; 

క్రతుకర్త క్రతుమూర్తి క్రతుభాగభోక్త - యతఁడు లోకారాధ్యుఁ డతని బుత్తెంపు 

మతులశస్త్రాస్త్రంబు లతని కే నిత్తు; - నతనిచేఁ గ్రతురక్ష యగు మాక ననుడుఁ 

బెలుకురి మూర్ఛిల్లి పెద్దప్రొద్దునకుఁ - దెలిసి వెల్వెలఁబాఱి దీనుఁడై మిగులఁ

గలఁగి కంపించి గద్గదకంఠుఁ డగుచుఁ - బలికె విశ్వామిత్రుఁ బ్రార్థించి నృపుఁడు 

“రాముఁడు బాలుండు రాముండు నిసువు - రాముఁ డెఱుంగఁడు రణకళాకేళిఁ 

బదియును నైదేండ్లప్రాయంబువాఁడు - కదలెడిచిప్పకూఁకటి గలవాఁడు630

పరికించి తనయందుఁ బగవారియందు - నురుబలాబలగతు లూహింపలేఁడు 

ఇటువంటి పసిబిడ్డ నేల వేడితిరి - కటకట! ఘనదయాకలితుండ వయ్యు 

బహుదివ్యశస్త్రాస్త్రపతులు రాక్షసులు - మహితమాయోపాయమతులు రాక్షసులు 

నిపుణసంగరకళానిధులు రాక్షసులు - విపులబాహాటోపవిభులు రాక్షసులు 

వారితోఁ బోర నెవ్వఁడు రాముఁ డనఁగ - వా రేడ యితఁ డేడ వరమునిచంద్ర 

యరువదివేలేఁడు లవని బాలించి - తఱి దప్పి ముదిసి యీతనిఁ గంటి నేను 

ఇతనిఁ బుత్తెంచుట కేఁ జాలనయ్య - క్రతురక్షకై విచారము లేల మీకు? 

నేను సేనల గూడి యీప్రొద్దె కదలి - పూనివచ్చెద నిదె పొండు మీవెనుక 

మునినాథ! మీయాగమున విఘ్నకర్త - లగు రాక్షసులశక్తు లవి యెంత గలవు 

వా రెవ్వరెవ్వరు? వారిపే రేమి? - యీరాఘవుఁడు వారి నెబ్భంగి గెలుచు?"
640 

ననిన విశ్వామిత్రుఁ డనియె భూపతికి - మనుపులస్త్యబ్రహ్రమనుమండు ఖలుడు 

ఆవిశ్రవసుకొడు కఖిలకంటకుఁడు - రావణుఁ డుగ్రసంరంభుడై పనుప

బలసి మారీచసుబాహు లన్వారు - నలిరేఁగి యాగవిఘ్నములు సేయుదురు; 

రాముఁడొక్కఁడు దక్క రణభూమి వారి - నేమిచందంబున నెదురలే రొరులు;" 

అని పల్క నమ్మక యధిపతి మఱియు - మునినాథుతోఁ బల్కె మోమోట లేక 

“బ్రహ్మనాలవవాఁడు పరమసాహసుఁడు - బ్రహ్మచే వరములు వడసినవాఁడు, 

అట్టిరావణుచేత నటు పంపు వడసి - నట్టివారల గెల్వ నతఁ డేమి చాలు? 

వారిలా వెఱుఁగక వచ్చెద ననుచు - మీఱి పల్కితి నింక మెల్లన జనుఁడు' 

ననవుడు రోషతామ్రాక్షుఁడై చూచి - కనలుచుఁ గటము లుత్కటములై యదర 

నొడలెల్లఁ గంపింప నురుగతిఁ బలికె - నడరి విశ్వామిత్రుఁ డారాజుఁ జూచి
650 

"కాకుత్స్థకులజులగతి విచారింప, కీకష్టదుర్భాష లేల భాషింప? 

నేను వచ్చినపని యెఱిఁగింపు మంటి - పూని చేసెద నంటి; బొంకెద విపుడు 

క్రతురక్షకై రాముఁ గడఁగి వేఁడుటయు - ధృతి మాలి యీ నని తెగిపల్కె దీవు;. 

సూనృతేతర నిన్నుఁ జూడఁగారాదు - గానఁ బోయెద" నంచుఁ గడఁగి పల్కుటయు 

జలనిధు లింకె; భూచక్రంబు గ్రుంగెఁ - గలఁగె లోకములు; దిగ్గజములు మ్రొగ్గె;

"https://te.wikisource.org/w/index.php?title=పుట:Ranganatha_Ramayanamu.pdf/42&oldid=429279" నుండి వెలికితీశారు

		 ఈ పేజీలో చివరి మార్పు 19 డిసెంబరు 2023న 07:29కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.



		గోప్యతా విధానం
	వికీసోర్స్ గురించి
	అస్వీకారములు
	Code of Conduct
	వృద్ధికారులు
	గణాంకాలు
	కుకీ ప్రకటన
	మొబైల్ వీక్షణ



		[image: Wikimedia Foundation]
	[image: Powered by MediaWiki]





		

	
 

 

		
		

Toggle limited content width







